23POR-241
Contigo Navarra-Zurekin Nafarroa talde parlamentarioko Carlos Guzmán Pérezek, Legebiltzarraren Erregelamenduan ezarritakoaren babesean, honako galdera hau aurkezten du, Memoria eta Bizikidetzako, Kanpo Ekintzako eta Euskarako kontseilariak Osoko Bilkuran ahoz erantzun dezan. 
"Deportazio nafarra eremu nazietan" izeneko ekimena Herritarrekiko Harremanetako Departamentuko Bakearen, Bizikidetzaren eta Giza Eskubideen Zuzendaritza Nagusiak, Memoriaren Nafarroako Institutuarekin batera, sustatu du Erbestea Proiektuaren baitan, deportazioa eta are sarraskia ere pairatu zuten pertsonak gogoratzeko helburuarekin. Ekimenaren 2020ko datuen arabera, bada, 58 nafarrek pairatu zuten nazien deportazioa eta sarraskia. 
Mauthausen-Gurs eta Dachau-ko eremuetara deportatu zituzten 58 nafar horiek urte asko egon dira ahanztura krudel batean nahita zokoratuta. 
1936ko kolpe militarraren ondorioz eraildako eta errepresioaren biktima izandako Nafarroako herritarrei errekonozimendua eta ordain morala ematen dien azaroaren 26ko 33/2013 Foru Legearen bigarren xedapen gehigarriak honako hau dio (2013-12-04ko 233. NAO; 2014-02-11ko NAOn, berriz, akats zuzenketa): 
"Foru lege honek indarra hartu eta gehienez ere urtebeteko epean, Nafarroako Gobernuak nafarrak egondako Europako kontzentrazio-esparru bakoitzean aipamen berezi bat paratuko du haiek omentzeko; izan ere, ehunka izan ziren estatu-kolpe frankistaren ondotik Bigarren Mundu Gerran faxismoaren aurka eta askatasunaren alde borrokatu ziren nafarrak". 
2017ko irailaren 30ean (lau urte geroago, beraz), Nafarroako Gobernuak monolito bat inauguratu zuen Gurs-ko kontzentrazio-esparruan (Akitaniako Oloroe-Donamaria herritik gertu) 1939tik 1945era bitarte sartu zituzten bostehun nafarren omenez. Lehenbiziko inaugurazio horren ondoren ez da halako beste ekimenik izan. 
Urtero, urtarrilaren 27an, Holokaustoaren biktimak oroitzeko Nazioarteko Eguna dela-eta, AFFNA36-Nafarroako Fusilatuen Senitartekoen Elkarteak eta gisakoek Nafarroako Gobernuari erreklamatzen diote 33/2013 Foru Legearen bigarren xedapen gehigarria bete dadin.
Nafarroako Gobernuko Memoria eta Bizikidetzako, Kanpo Ekintzako eta Euskarako Departamentuak ba al du asmorik erabat betetzeko 33/2013 Foru Legearen bigarren xedapen gehigarria eta, hartara, berariazko aipamen bat ezartzeko, omenaldi modura, nafarrak sartuta egon diren Europako kontzentrazio-esparru bakoitzean? 

